牛愛貫鼻，人愛教示

各位貴賓，逐家平安。我今仔日欲演講的題目是「牛愛貫鼻，人愛教示」。

今年歇熱我佮爸爸轉去下港的時陣，看著作穡人牽牛佇田岸仔路塊行，我著問阮爸爸：「是按怎牛一定要貫鼻，擱穿一個鼻環，予人用一條索仔牽塊行?」阮爸爸共我講：作穡人較知牛性，知影牛鼻是牛尚好控制的所在，只要佇牛的鼻空中央共伊貫一個鼻環，穿一條索仔綁咧，欲牽牛去叨位，只要揪索仔，牛著乖乖仔聽話，叫伊向東伊著向東，叫伊往西伊著往西。牛若無貫鼻，作穡人欲牽牛嘛毋知欲牽叨位。俗語講：「牛鼻毋牽，欲牽牛耳。」意思著是講：做代誌要知稜角，掠粽頭真重要，按呢才會省事、事省。若無，牛鼻不揪，去揪牛耳仔，一定會去予牛觸佫哀父叫母。

阮爸爸擱講：咱人嘛是按呢，細漢囡仔是尚好教示的時陣，父母著要把握時機，自細漢著共恁教示：啥物是對的，啥物毋對。俗語講：「細漢若無熨，大漢熨袂屈」、「寵豬舉灶，寵囝不孝」，今嘛的社會，囡仔攏生真少，逐家攏共亻因惜命命。囡仔愛啥物有啥物，有時陣烏白來，誠濟父母嘛毋甘共伊教示，共伊寵共欲爬上天。俗語講：「細漢偷挽匏，大漢偷牽牛」細漢的時陣，若是做毋對代誌，父母無好好教示，顛倒擱共伊寵倖，囡仔人會想講這無要緊，甚至想講按呢做這是對的，「三歲牢皮，五歲牢骨」，若是變慣習，後擺欲改著真困難，大漢了後，凡勢做出擱較大件的歹代誌來。

逐擺阮媽媽若看著妹妹佇膨椅頂爬來爬去，抑是阿姐用手捻桌頂的菜來食，攏大聲喝講：「愈來愈毋是款，你是無人教示是毋是?」阮爸爸嘛定定教示阮講：「坐要坐乎正，才會得人疼」、「做人著認真，做事愛頂真。」作穡人攏知：種啥物著收成啥物，人不可能種瓠仔會生菜瓜。哲學家Boardman 講：「一個人種愛心，著收成好行為；種好行為，著收成好習慣；種好習慣，著收成好性格；種好性格，著收成好命運。」這句話予咱知影：一個人自細漢，父母佮老師若是塊共咱教示，咱著愛好好學習，後擺毋才有光明的前途。

俗語講：「少年袂曉想，食老毋成樣」少年的時，咱的知識佮經驗攏較無夠，較衝碰嘛較袂曉想，著要咱身軀邊的大人，定定用亻因的智慧佮經驗，不時咧共咱教示佮提醒，予咱袂失覺察，做出毋對的戇代誌。若是無人教示，一錯再錯，到老啊才來反悔，按呢著袂赴啊。

毋擱，教示雖然是為阮好，嘛愛用對的方式來教示。俗語講：「有心拍石石會萎，無心做事半路廢」，教示人愛有疼心，愛心平氣和，袂使使性地。有時陣，大人塊教示囡仔的方法嘛真恐怖，親像是用箠仔摃，用腳cham，抑是搧喙皮，摃甲歸身軀烏青激血，造成心內的怨恨，按呢嘛毋好。

俗語講：「仙人拍鼓有時錯，跤步踏差啥人無」，每一個人攏有可能會做毋對代誌。只要咱有受教的心，會當接受大人的教示，每一個人，跤踏實地、一步一跤印，好好拍拼，相信咱一定有一個無暴力的和諧、進步的社會。我的演講到這結束，多謝。
食果子  拜樹頭

    各位評審老師、各位朋友，逐家平安無憂愁，各位選手逐家加油。在場遮濟的參賽者，攏是為著咱的母語塊拍拼，嘛是咱欲得著進步的原動力，佇遮請接受我深深的感謝。我是編號第十四號，今仔日，我欲演講的題目是『食果子，拜樹頭』
    咱台灣有一句俗語講：『食果子拜樹頭，食米飯敬鋤頭』，亦著是叫咱做人一定要有感恩的心，定定去感謝咱身軀邊每一個人。阮阿公講卡早的人卡古意，亻因佇生活當中攏是敬天、惜地、愛人民，亻因叫咱食果子著要拜樹頭。其實，拜樹頭只是一種形式而已，上主要是教示咱做人著要有知恩報本的心，這才是食果子拜樹頭真正的意義。

    咱台灣有誠濟技術攏是世界一流的，親像鐵馬、電腦攏是世界有名的。咱的農業技術嘛足荖的，嘛有足濟國家攏拜託咱台灣去教亻因種稻仔、種果子。像稻仔的品種嘛是因為有政府的經費補助、誠濟農業專家無暝無日的研究、實驗，做穡人逐工認真種作，毋管透風抑落雨，亻因這些人逐天攏是費盡苦心。咱今嘛遮好空會當食著這呢濟飽水擱誠甜的果子，咱著要感謝這遐果仔樹，其實，我咧想，毋若是果子樹，連種果子樹的人、送果子的運匠，亦是賣果子的阿伯阿姆，咱是毋是攏愛去感謝亻因咧?擱卡免講艱苦趁錢予咱買果子食、共咱自紅紅幼幼粒共大漢的老父、老母囉！  

    會記得頂擺台北作風颱，北部一寡所在予水淹共悽慘落魄。彼時陣，我位電視內底有看著誠濟南投縣的阿公、阿婆舉鋤頭，坐土拉居來台北市鬥挖落糊糜仔。有記者問亻因：「按呢會忝袂？是按怎欲按呢做？」亻因逐家攏嘩袂忝，亻因擱微微笑講：「921大地動的時陣，台北有誠濟好心的人，寄付袂少錢來共亻因湊相仝，予亻因渡過難關。這擺台北淹大水，亻因著緊起來共有需要的人湊跤手。」有的人講亻因遮的阿公、阿媽，倯壁壁擱毋捌字，其實我感覺亻因上有智慧。亻因用感恩的心、講感謝的話、作感恩的代誌，這著是咱台灣人上寶貴的人情味！

有人講阮高中生歸工敢若知影顧考試讀書，若講著做人佮做事，目睭著放厝厝，亦若無著是愛相爭、愛相輸，瞌袂著著厚性地烏白擼。有人問阮按呢是咧讀啥物書，是毋是讀冊讀去腳頭圬，無采序大人拼甲恐欲曲痀，嘛枉費老師教共砂聲裝麥克，我認真共想誠久，有道德、會曉感恩的少年人上可取。
    食共遮大漢，受到誠濟人的恩情、湊跤手，我才有今仔日，我著愛會曉『食果子拜樹頭』，嘛愛知影『飲水，思源頭』，這攏是做人的基本道理。上煞尾，我想欲感謝天，感謝地，感謝老母佮老爸，生我這個知影感恩的好子弟，我後擺一定認真拍拼、貢獻社會，來報答我深深感謝的遮一切。我的演講到遮結束，多謝各位！
地動來的時陣

各位老師、各位長輩，逐家好，我是第10號。今仔日，我所欲演講的題目是：地動來的時陣。

    會記咧有一個禮拜，枸杞阿伯帶一堆人來阮兜佚陶。大人佇咧厝內泡茶，囓瓜籽，開講歕雞規；阮囡仔人著招招咧，走去門口埕耍。阮耍共當歡喜的時陣，哪會感覺頭殼愣愣，親像若咧暈車仝款，擱看到厝內的大人雄雄闖出來，歸面青損損，大聲喝講：「地動囉！地動囉！哪會幌共遮厲害！」看到in緊張共提手機仔直直敲，塊報平安。地動了後，in隨走入去厝內，開電視看新聞，擱大聲喝講：「擱有厝倒去啊！」我仙想嘛想無：我敢若感覺頭殼小寡仔暈暈爾，大人哪會驚共按呢咧？媽媽共我講：「好咧家在！是咱兜咧種蘭花，蹛佇半山腰，擱是孤塊厝，四周圍闊冗冗，無厝邊，恁擱佇門口埕耍，才會毋知影咧地動。」

最近又擱盪一擺，我才有感覺著地動的存在。彼當陣，阮佇咧教室上課。忽然間，歸間教室頂頭的電風是盪來盪去，敢若強欲落落來。有人的鉛筆是輦落塗跤，我看著有的查某同學是驚共吱吱叫，阮查甫同學是看共笑咍咍，擱講：「地動哪有啥物通好驚咧？」其實我嘛是驚共皮皮掣，跤尾手尾冷吱吱，誠煩惱教室會倒落來，毋擱嘛愛假影老神在在，才袂予人笑我親像查某囡仔仝款，遐呢仔無膽。老師嘛是真緊張，大聲叫阮攏踞落去，共冊包囥佇頭殼頂，一個啊一個偎壁邊，卡緊走去運動埕。今嘛我才知影，頂擺地動的時陣，是按怎遐的大人欲趕緊走出去外口，原來in是為著欲保護家己的安全。

是按怎哪會地動咧？阮兜逐個人的意見攏無相仝。阿公伊講：「地動著是睏咧塗跤內底彼隻土牛咧翻身啦！」阮妹妹講：「阿公，毋是啦！毋是啦！是塗跤底有住一陣人，因為今嘛的人，樓仔厝是屢起屢濟，而且擱屢來屢懸，共in硩共強欲袂喘氣，in才會向咱射火箭來報仇！」w聽了後，我著共妹妹講：「你烏白講，彼是塗跤內底住一陣妖怪，因為踮裡面蹛傷久啊，想欲爬起來佚陶陶咧，才會地動啦！」大家聽共笑咍咍，阮歸家伙仔著按呢你一句，我一句，講共熱噗噗！

想想咧，還是爸爸講的話上有道理：「地動當時欲來是無人知？平常時就愛做好準備，冷靜處理才會當減少一寡災害哦！」

老人無講古，少年毋捌寶

各位評審，各位朋友，逐家好。今仔日我欲演講的題目是「老人無講古，少年毋捌寶」。上代先我欲用最近聽到老大人講的一句話，佮大家來鬥陣參考。我聽老人講：「現代的少年有三好，食穿免煩惱，食好作輕可，做代誌免考慮後果。毋擱若拄著困難著翹翹倒，毋知欲按怎才好？」我冷靜想一下清楚，這些話毋是塊共少年人呵咾，是塊叫咱少年人愛檢討。若無，是正港會予老大人看著咱著煩惱。老的老步定，感謝亻因肯欲出聲，多謝亻因用一世人的經驗佮人生的成果，共現代少年人提出警告，老大人的心聲是少年人上好的指點佮倚靠。

    有人講：「老大人老罔老，擱會哺塗豆；少年的，幼罔幼，喙齒攏齊蛀。」逐家攏誠愛詼阮少年朋友，希望咱少年人有影愛拍拚加油，毋通歸工默默泅，予人看破跤手。咱少年人想欲強擱勇，想欲會當快速成長，需要老大人指點方向，拜託亻因用亻因的經驗佮智慧來共咱影響，請用亻因的技術佮撇步來共咱加強。亻因簡單一句話，會當予咱幾偌冬的智慧；亻因出手隨知影欲行叼位去，歹路會曉閃過去；亻因用一句簡單的台灣俗語，會當予咱了解一大堆做人的道理，做代誌著袂無規矩。遮呢好的代誌，戇人才會共伊放無去。咱少年人愛誠心誠意，對每一位老大人十二萬分重視，有問題著愛共亻因行禮請示。

厝裡若是有老大人，就是一項珍貴的寶。有人講「老大人，坐咧著哈肺，倒落睏袂去,見講講過去，隨講隨袂記」老大人的記持、體能佮少年人無法度比，毋擱亻因若開喙來講起，著是經驗佮智慧，所粒積起來的道理。毋若伊家已的體驗佮智慧，擱包含著卡早吸收祖傳的文明佮道理，咱若予伊斷種去，這款損失才是無法度按算的大代誌。咱量早要抾寶、惜寶，請亻因講，請亻因傳，愈濟愈好!

    可惜，台灣工商發展，社會有變化。古早農業社會，大家庭做伙蹛。歸厝間的序大、阿祖、伯公、姆婆上少攏七十外外。叔公、嬸婆、阿公、阿嬤、舅公、妗婆，雖然攏做伙蹛，一個月嘛行幾外逝。一大陣的老大人，公家疼惜序細，講予咱聽，做予咱看，予咱的學習生活，加足快活。毋擱今嘛工商社會，七少年八少年，著愛外出打拚，出來家己蹛。小家庭人口簡單，靠電視塊做伴。老大人大部份蹛佇庒跤，老的佮少年的攏真孤單。老的若有心欲講古，隔幾偌粒山，少年的嘛無閒轉來聽，而且敲電話意見擱真歹交換。無共老大人的智慧提來共少年的補，老大人的經驗囥塊生菇，實在真無譜。

    人講「一好佮一睚，無兩好通相排」好禮佳在，天公伯仔這時有一項奇妙的安排。台灣已經進入高齡化的社會，每一個所在，老大人攏真正濟。少年人毋通講愛負擔亻因的經濟，愛共亻因當做是寶貝，無亻因著無咱，論輩無論歲，尊重社區的長輩，共亻因請教，來解決問題。古早人講「知識無底，錢銀僫買」當地的老大人，每一個攏是充滿知識的老前輩，咱著儘量來挖、儘量來提。地方政府好好組織老人會，組織傳授少年人知識的老人團體，一方面照顧老大人的身體，一方面予亻因舞台，歡喜佮當地少年人做伙，發揮亻因頭殼內底無限的傢伙。

欲請老大人無撇步，少年人毋若愛有禮數，擱愛揣對路。因為有老人一世人的勞苦，才有現代人享受的進步。咱毋若愛充實家己，嘛愛撰一寡予後壁的序細做頭路。對頂緣的有照顧，對下一緣的有留後步，按呢才是人生正確的路。會當得到老大人的幫助，人生的路卡袂耽誤。   

其實毋是老人欲崁步，攏嘛是少年人無主動請求協助。老大人逐個攏是咱的貴人，少年人的跤手愛趕緊，儘量揣機會佮老大人接近。老人無講古，少年毋捌寶，消除傳承的阻礙，人生會擱卡精彩。
我尚想欲做的一項代誌
各位評審老師，各位好朋友，大家好。我是21號，今仔日，我欲演講的題目是「我尚想欲做的一項代誌」。講到這個題目，我的頭殼內就親像有兩個車輦仝款；一輦紡轉去過去，一輦紡向未來。

七冬前，我六歲的時陣，爸爸媽媽帶我去公園仔學騎跤踏車，亻因佇後壁若扞若鼓勵，擱教我一寡騎跤踏車的撇步。看我東倒西歪，強欲跋倒，著趕緊欲共我扶起來。若萬不二跋倒，著趕緊問我有要緊無。雖然我會若學若踅踅唸，若撒奶若嘩無愛學，毋擱，亻因講：「學跤踏車是一種能力，嘛是一項足好的運動，對身體誠好。」其實，我嘛想欲共學起來，只是查某囡仔驚跋、驚痛；媽媽上了解我，著講：「會跋才會大，你細漢學行的時陣，嘛是捌跋倒。免驚，來，跋一倒抾著一隻金雞母。」看亻因比我卡有心，我只好認真仔學。
皇天不負苦心人，無偌久我當然學會曉囉！彼時陣，爸爸媽媽一直拍噗仔，我真歡喜，擱感覺騎跤踏車有若塊飛的感覺。我一直騎、一直騎，一直踅圓箍仔，毋願停落來。我誠愛彼種風位面吹過來，吹過頭毛的感覺。會曉了後，阮定定騎跤踏車作伙去佚陶，我感覺跤踏車是阮全家感情的源頭。

是按怎講，一輦紡向未來咧？今嘛的人，為著方便，出門毋是自家用的，著是歐都歹，無著是坐公車。雖然誠方便，毋擱按呢卡會污染咱的環境，我感覺足毋甘耶。這幾冬，政府有咧推廣騎跤踏車，來作環保兼運動，今年擱叫作「休閒年」。因為按呢，足濟所在攏有跤踏車的專用道，予騎跤踏車變作是安全、無污染擱好佚陶的運動。咱想看麥咧，佇風景媠擱免驚予車挵到的所在，涼涼的風，微微仔笑的我，邊仔擱有疼我的爸爸媽媽，真正是一項尚介讚的享受！
我捌共這個想法佮阮爸爸媽媽講，亻因足贊成耶，嘛答應我等我畢業，全家才做伙去。為著按呢，阮開始佇網路揣資料。阮知影第一條跤踏車專用道佇台東，第二條佇台中縣，逐縣市嘛加減仔有設。阮擱揣著一寡鄉鎮的地圖、騎跤踏車的安全守則、佮會當作伙食、蹛的所在。這些代誌，阮全家定定作伙參詳。自按呢，阮兜的感情比進前擱卡好。雖然阮的計劃毋是親像電視新聞報的，騎跤踏車環遊世界遐呢仔大，毋擱會當共咱台灣遊透透嘛袂禾黒啊。
這個願望，愛等我學力測驗考了才會當實現。我欲提出當初時學騎腳踏車上崎的時一直踏的魄力，來面對學力測驗，才會當享受綴風飛的快樂。講到遮，恁可能已經臆著我尚想欲做的代誌是啥物囉。無毋對，我尚想欲做的一項代誌，著是佮厝裡的人，做伙騎跤踏車遊台灣。好好仔珍惜佮爸母做伙的感覺，好好仔享受咱台灣寶島美利麗的風景。今仔日，我的演講到遮結束，多謝各位。
                         我  的  故  鄉

各位評審、各位參賽者，逐家好，今天我所欲演講的題目是「我的故鄉」，「我－的－故－鄉」。若講著我的故鄉，實在是頂港有名聲、下港上出名。尤其佇今年總統選舉了後，為著彼兩粒銃籽，擱卡是衝佫掠袂牢。講到遮，相信恁已經臆著啊。對啦，我的故鄉著是咱的文化古都－台南啦！今仔日，你我會當講真有緣，我著盡一個在地人的本分，來將阮的故鄉介紹予恁知。

台南府城會使講是咱台灣文化的起源地，佇三百多年前，鄭成功趕走荷蘭人了後，著佇台南市開府設治。台南府城佇早期著是全省的政治、經濟和文化的中心，莫怪俗語佇咧講「一府二鹿三艋舺」。也因為按呢，台南有留落來濟濟的古蹟，親像：赤崁樓、安平古堡、億載金城、延平郡王祠、孔子廟…..等等，遮攏有超過二、三百冬的歷史。

台南嘛有真濟歷史悠久的古廟和寺院，親像：天公廟、大天后宮、武廟、城隍廟、五妃廟、開元寺、法華寺、竹溪寺、水仙宮，遮攏是一級、二級、三級的古蹟。若講到廟，著一定愛介紹府城三大名匾，一塊是天公廟的「一字匾」。天公廟的主神是玉皇上帝，是掌管萬天、主宰眾仙的尊神，眾生攏逃不過伊的目睭。俗語講：「人咧作，天咧看」，咱所作的一切，天公伯攏看佫真清楚，所以做事志愛憑良心，因為天公伯仔對咱的所作所為攏總一目了然。另外咱做人嘛毋通愛計較，古早人講：「爻算毋值拄撞」，一切隨緣，會予咱的人生過了較自然，這著是俗語講的「千算萬算、毋值得天一劃」。

另外一塊是台灣府城隍廟殿內那塊「爾來了」，著是「你來啊」，意思著是「予我等著啊」、「等你真久啊」。城隍爺是主掌人間善惡禍福的神，廟內有二個大算盤，對著凡間的歹心人所做的歹事志，攏給你算共清清楚楚。毋是不報，是時機未到，早慢會共你張著。擱有一塊匾仔佇竹溪寺，竹溪寺主神是三寶佛，正殿頂頭一塊大匾寫四字「了然世界」，佛祖咧看這個大千世界，一目了然、四大皆空，人佇世間若會當了解這個真理，著學著佛學的境界囉。

佇阮民權路有一間真特別的廟－「萬福庵」，服祀一尊萬聖爺，恁臆看萬聖爺是啥物神？著是齊天大聖孫悟空啦！古早時陣，醫藥知識較無發達，嬰仔有時若有艱苦病痛、歹育飼，老一輩的人攏會滾耍笑講亻因「著猴栽」，父母著帶囡仔去拜大聖爺做「契父」，請求大聖爺來共亻因保庇。為著這個緣故，這二三百冬來，大聖爺嘛算是阮府城誠濟嬰仔的守護神呢！阮媽媽講我細漢的時陣，牛奶攏毋飲，逐工愛用湯匙灌，飼甲瘦比巴。尾仔帶我去予萬聖爺做契囝，才乖乖仔予伊飼共今嘛遮大箍，我有這個遮呢有本事的契父，嘛是真光彩。

我的故鄉擱有一個全國真罕有、真有意義、流傳百偌冬的風俗，遐著是「做十六歲」。古早西區長樂街一帶有五個小港，附近徛家攏靠佇碼頭搬貨過日子，生活無好過，囡仔嘛愛湊趁錢。囡仔工工錢敢若算一半，若是滿十六歲著會當領大人的工資囉。照阮府城老大人的講法，查甫人一世人有三個大節，著是度晬、十六歲佮結婚，「做十六歲」代表查甫囡仔會使離開七娘媽、鳥母娘娘、床母眾神的保護，轉做大人矣。「做十六歲」時，父母帶囝佇舊曆七月初七到七娘媽廟，亦著是中山路的「開隆宮」，準備五牲四果、紅龜粿、麻油雞、香粉、和一個紙糊的「七娘媽亭」去拜拜、鑽神桌、答謝過去照顧的神恩和父母的養育之恩，表示囡仔已經大漢啊。

台南的點心攤擱卡是通世界有名矣，虱目魚粥、碗粿、米糕、蝦仁肉丸、菜粽、鱔魚麵、棺材板、蝦捲、擔仔麵、煙腸熟肉……濟濟好吃的點心，恁一定愛去小北夜市吃看覓咧，保證是「好食擱俗、大碗擱滿墘」，絕對予你永遠難忘！

各位好朋友，你若平常時啊罕得來到阮的故鄉台南佚陶，你一定要好好把握這擺來台南比賽的機會，去我介紹的所在行行踅踅咧。你若毋知影欲按怎去，你來揣我著妥當囉，因為熱情、好客嘛是阮台南人上可貴的所在。今仔日我的演講到遮結束，多謝各位！

我的優點佮缺點

各位評審、各位好朋友，逐家好！我是8 號，今仔日，我欲演講的題目是『我的優點佮缺點』，逐個人攏有伊的優點佮缺點，若講著優點是家己褒，欲揣缺點是攏講無。卡早人講『一樣米飼百樣人，一樣雞啄百樣蟲』，每一個人的優點佮缺點攏嘛無相仝，著親像十隻指頭伸出來，有長、有短，所以咱著要肯定家己的優點，嘛愛將家己的缺點認真改掉，按呢毋才對。

我咧想我上大的缺點著是『愛講話』，逐擺老師佇台仔頂教冊，伊是教共大粒汗細粒汗，我坐佇下跤是四界呸喙瀾。平常時仔，同學佮我若親像司公仔聖杯，感情偌好咧。抑毋擱，有時陣為著我傷過厚話，亻因嘛予我煩甲凍袂牢，強欲佮我起冤家，連阮性地上介好的數學老師嘛定定為著我愛講話，煞予我吵甲起性六地，叫我轉去揣阮老爸，害阮老爸是氣甲頭毛喙鬚白。阮阿媽講『醜瓜厚籽，醜人厚言語』，想想咧，實在是真歹勢！ 

我另外一個缺點著是佇厝裡愛發性地。阮媽媽講我做人歹癖，性地歹甲無一款，定定為著一寡小事志，叨一隻喙翹嗲嗲。瞌袂著著欲佮哥哥起冤家，佮媽媽使性地，阮阿公講我是：『喙唇一粒珠，相罵毋認輸』、『相輸毋捌贏，相諍毋捌輸』，有影真害！阮阿嬤講：『好性地，人人攏是親家；歹性地，人人攏是冤家』，咱著要看卡遠咧，做人卡有量咧，愛有量毋才有福！嗯，我看我的性地若毋改，著算人媠嘛無彩，後擺嫁袂出去著知醜。

   『一枝草一點露，一人爻一步』，雖然我愛講話、佇厝裡愛發性地，抑毋擱人我嘛有真濟優點。毋是我家己咧愛展，恁看，我生作古錐擱得人疼，我擱會曉共阮阿媽掠龍捶脊胛骿。喔！真歹勢，阮阿媽講遮袂當準算。嗯！這哪無算，按呢，我擱有一個上大的優點，遐著是我做人熱心擱善良，這嘛是我定定予人呵咾的所在。無論是學校的老師，抑是厝裡的序大人，攏嘛叫我共亻因湊相仝。老師有時叫我佈置教室、佮伊湊改簿仔，講我是講頭知尾的巧囡仔；媽媽有時嘛叫我去巷仔口倒糞圾、買物件，莫怪厝裡的人攏叫我是搰力的乖囝！有時陣，同學若有困難，我嘛會共亻因湊跤手，無論是捾便當、擦桌頂，逐項我嘛真本領，所以我人緣上好。阮阿 嬤講『人氣若好，做功課著輕可』，嗯，我想人氣好嘛是我的優點。

    我咧想，咱作學生的人毋免驚有缺點，上驚的是親像家己看袂著家己耳仔仝款，毋知缺點佇叨位。所以只要我有決心，將我愛講話、愛發性地的缺點認真改掉，加講一寡好話，講話愛會記著『好歹在心內，嘴唇皮相款待』。佮別人湊陣，愛會當體諒別人，徛佇別人的立場想看麥。擱將我熱心、善良、佮人湊跤手的優點定定去做一寡好事志，後擺我一定有法度做一個有路用人，按呢著會當得著逐家的疼痛。今仔日我的演講到遮結束，多謝各位！

我是一個義工

    各位評審、各位好朋友，逐家好！我是4號，今仔日，我欲演講的題目是『我是一個義工』。啥物是義工？義工著是會當歡喜甘願來幫贊，來共別人湊相仝，甘願付出體力佮時間。毋提工錢是頭一層，逐項攏做是第二項，绁落去逐位攏去是毋驚煩，老的少年攏會當，改善社會靠義工。

    我會記有一擺，我陪阿嬤去台大病院予醫生看，歸個大廳遮大間，一時煞捎無寮仔門，毋知欲按怎行，好家在，彼時陣隨有一個義工家己行過來，問阮有啥物事志需要伊的幫忙。伊的熱心予我感覺誠溫暖，我著想講後擺我嘛欲來作義工，來幫助一寡需要湊相仝的人，予亻因會當佮我有仝款溫暖的感覺！我會記以早阿嬤講：『勸人做好代，卡贏食早齋』，我著隨問阿嬤：做義工，敢算是做好代？阿嬤聽了後，笑笑佮我講：『細漢做好代，大漢著袂變歹』，家長若會當鼓勵囡仔作義工，咱的社會著袂遮呢害！

    雖然我今嘛敢若是一個國中學生，人我嘛有作義工的經驗。佇頂擺歇熱，我佮表姐去家扶中心作義工，帶內底一寡平常時佇亻因厝裡卡無人照顧的囡仔寫功課、佮亻因作夥佚陶。亻因有的是無父無母的孤兒，有的是父母離緣，亻因厝裡經濟狀況有卡差，致使序大人定定著愛去外口趁錢，所以卡無時間來陪亻因。我佮亻因湊陣幾落工，尾仔煞屢想屢毋甘。佮咱平平是人，為怎樣命運遮爻創治人，予亻因的生活遮困難。人講：『一枝草，一點露，一人爻一步』，這些囡仔雖然出身佮我無仝，也毋擱我嘛用心陪亻因耍歸工，我毋單袂感覺忝，顛倒感覺我的付出無夠濟，嘛尚慢出來作義工。父母共我惜命命，驚我熱嘛驚我寒，佇厝免做工，出門擱穿共媠噹噹，遮的囡仔佇厝無人疼，有時放學著去外口烏白行，有時擱愛去夜市湊顧攤，三頓食穿攏嘛無照時陣，佮遮的囡仔比起來，我實在是有夠好命！

    我咧想，作義工雖然看起來是咧共人湊相仝，其實到尾仔，家己才是尚好空，因為作義工會當予咱有感恩的心，用這份心去看人情世事，想法絕對無相仝，嘛會乖乖做好人。像我去做義工了後，我想我已經足好命，著袂擱嫌父母囉哩囉唆，嘛會用感恩的心來奉待序大人，報答亻因共咱一粒紅紅顧到大人。另外，作義工嘛予我有學習的心，因為看著足濟義工用亻因利害的手藝、用亻因豐富的知識來幫助遮的囡仔，予亻因耍共誠歡喜、學了誠自在，我嘛愛好好來學習，後擺才有法度佮遐的義工仝款，有能力來貢獻社會。

    今嘛，厝裡的人攏講我變作無相仝，因為我是一個歡喜的義工，幫助別人的經驗有夠讚，逐家做好代著毋通等。我是一個義工，我已經學著感恩、學習的心，來關心家己，嘛疼惜別人。等我大漢了後，我會繼續付出體力佮時間，作一個快樂的義工，將愛心一直傳，後擺一定會當歡喜一世人！今仔日我的演講到遮結束，多謝各位！
佮 厝 邊 隔 壁 相 借 問

逐家爻早，毋知早起敢有食飽？辛苦的評審，最近敢有通放假？搰力工作的老師，是不是位昨晚無閒到今嘛？多謝恁予我有機會來參加這擺的比賽。禮數是做人的本分，佮厝邊隔壁相借問是徛家的基本道德，我今嘛著用『佮厝邊隔壁相借問』這個題目佮大家來討論，人講『捷講喙會順，捷做手袂鈍』，若會曉不時佮厝邊隔壁相借問，好康的才有你的份。

    想起卡早的厝邊隔壁，大家攏嘛熟悉透透，摻貓佮狗嘛捌夠夠，無論是街仔頭，抑是巷仔尾，土角厝抑是一二樓，大家見面攏會相頓頭。恁兜若塊無閒，我會過去共恁湊拼掃；亻因兜若塊請人客，厝邊隔壁嘛會有人過來湊顧灶頭；若有聽著囡仔佇塊號，厝邊隨有人會行跤到，揣看是叨一口灶；無論囡仔是屎尿流，亦是咳咳嗽，湊騙、湊抱，攏無人會計較。阮兜種的土豆，會送隔壁一包擱一包；隔壁若有煮水餃，厝邊分共食袂了。厝邊隔壁凊采人禮數攏真厚，這是予序細上好的家教，嘛是社會湊陣的需要，社會上的每一個人，若攏會當共厝邊隔壁相借問，著是咱現代社會進步的原動力。

    講著今嘛的厝邊隔壁，蹛作夥的人煞攏變作生分人，毋捌塊相借問，嘛袂曉相頓頭。亻因兜的鐵窗、鐵門、做三沿，講擱嫌無夠，擱安大粒的鎖頭。歸大把的鎖匙結佇褲頭，予人看著著晃頭。樓頂徛家的汽車若停佇樓跤的門跤口，連鞭鈑金著會予人畫幾落條；厝前的狗屎若無掃，厝後會走去共派出所投；頭前後壁的水溝攏無人清，臭溝仔水攏袂流，蠓蟲是愈來愈厚，予咱台灣煞不時有天狗熱的病症，腸仔病毒是按怎消毒攏無效。各位好厝邊，咱台灣人敢真正遮戇頭，閒閒無事志攏愛佮厝邊隔壁來計較，害著家己敢講抑無夠？

    人講：『好笑神，得人疼。得人疼，卡好戇戇塊打拼』，嘛有人講：『孝男面是會無人緣』，『無人緣是會臭乞食羶』。若用笑面佮厝邊頭尾來結緣，定定佮厝邊隔壁相借問，『爻早！』、『欲去叼？』、『食飽袂？』『愛湊跤手否？』，著袂發生社區冷戰，若用笑面佮厝邊來交陪，大家會歡喜佮你作伙。

    有人講『甘願家厝內囥予臭酸，毋願捧予厝邊隔壁過頓』這款心理實在有夠凍酸，毋管你是佇啥物所在，厝邊隔壁著是仝一庄，大家互相借問、互相相照顧，這是厝邊頭尾湊陣、快樂的小秘方。嘛有人講『隔壁見面有呼請，卡好家己塊教囝』、『隔壁有事你著行，厝邊卡好咱親戚』，普通時仔佮厝邊隔壁相借問，講出互相的心聲，有事志的時陣，逐家湊跤手、湊嘩聲，健康的社區生活，厝邊隔壁著會湊陣行。最後祝福咱大家攏有好厝邊，嘛祝福咱逐家攏真勇健。多謝！
命好不如習慣好

    各位評審老師、各位朋友，逐家平安無憂愁，各位選手逐家加油！我是編號第十四號，人講：『命好不如習慣好』，這有伊一定的原理，我著用這個題目來講起，請逐家聽看敢有道理。

    有人拄仔出世，父母著將伊一世人的吃穿攏款好勢，這款人有人共亻因講是含金湯匙仔來出世。這些人可能猶袂大漢，寄金簿仔內底著有幾仔百萬，毋免家己去討趁，樓仔厝著有幾落層。出門有司機塊接送，毋免吹風曝日頭，嘛袂拄著透風落雨著目屎流。食頭路用關係、靠烏西，序大人一安排，好空的攏嘛算伊的。俗語講：『千變萬化，毋值得造化』。若親像這些好命人一出世，天公伯仔著將伊的命運攏安搭好勢啊。
    恁想看嘜，世間敢有遮呢好空的事志，好命算是祖公有靈聖，毋擱嘛袂當保庇你一世人好額。咱俗語講：『好額袂過三代』、『死窟仔水，戽久嘛會焦』，敢若一直靠勢好命是誠危險的事志。俗語講：『倚山山會崩、倚壁壁會倒』，著是教示咱家己才是上好的倚靠，毋通想欲靠別人，只有靠家己認真拍拼，才有法度做家己命運真正的主人，所以人講『命好不如習慣好』是千真萬確的。

    我佇一本冊捌看著一件事志。1987年，有75位捌識得著諾貝爾獎的人，亻因作夥佇巴黎開會。彼工，有一個新聞記者訪問一位拄仔著獎的人，伊問講：「你是佇叨一間大學，叨一間實驗室，學到你感覺上重要的物件？」這位學者伊著講：「佇幼稚園」。遮個記者感覺誠奇怪，若準伊咧滾耍笑，著趕緊擱問這位學者：「你佇幼稚園學著啥物？」伊講：「彼時陣老師教阮有物件愛佮別人作夥用，毋是家己的物件袂當烏白提。物件愛囥予整齊，做毋對事志愛共人會失禮。愛定定寶惜咱生活的大自然。這著是我認為上重要的物件」。恁聽看口麥，遮攏是上介基本的好習慣，嘛是上介可靠的真本領。

    俗語講：『你讓人有步，著是予家己有路』、『你無嫌人大跤蹄，人袂嫌你穿草鞋』。逐家互相尊重，是誠重要的好習慣。『搰力做，才趁會著好運』、『搰力食力，貧憚吞瀾』，是叫咱愛有認真做事志的好習慣，毋通『透早驚露水，中晝驚曝死，暗暝擱驚鬼』。俗語擱講：『好田地，不如好子弟』、『遺子千金，不如教子一藝』，攏是塊講序大人愛注意對囡仔的教示，愛互亻因自細漢著會當養成好習慣。若準毋知家己的責任，敢若想講我是一個好命囝，掠準好運會永遠袂變，著歸工欲食毋討趁，著算恁兜擱卡有錢，嘛會『一代儉腸捏肚，二代看錢若塗，三代當囝賣某』。後擺，若是看著別人好命，你著毋免欣羨，因為運命好抑禾黑，是別人來決定，習慣好不好，是咱家己會當作主的事志。『錢銀卡濟用會了，本事怎磨磨袂消。做人得要有才調，一生腹肚免驚枵』，培養好習慣，自然著是『命好不如習慣好』。我的演講倒遮結束，多謝各位！
珍惜我的性命

各位評審，各位好朋友，逐家好。我是七號，我今仔日欲演講的

題目是「珍惜我的性命」。我會記彼一日，阿母佇灶跤攢暗頓，我佮哥

哥拄好位學校轉來，阿母看著我隨叫我去巷仔口買物件。毋擱我彼工佇

學校有上體育課，老師叫阮走八百公尺，我已經走共強欲拆腿，一入門

都猶袂飲滾水，嘛猶袂坐著膨椅，阿母著隨欲叫我擱出去。彼時陣我心

內有夠氣；想講是按怎哥哥會當佇厝裡飲滾水、坐膨椅、吹冷氣、看電

視，為啥物阿母遮狠叫我去？

我毋敢應喙應舌，只好大小粒目屎一直滴。心內委屈無地鈄敨，將冊

包提咧，著位房間走，若走若號。彼時陣，連平常時仔傷疼我的阿公佇

邊仔著講：「寵豬舉灶，寵囝不孝，寵查某囝袂落人家教。」聽了後，

我屢傷心，心肝親像針咧揻，是按怎我為著哥哥佮媽媽塊激氣，哥哥煞

徛懸山看馬相踢，佇遐看電視看共笑咍咍，看共目睭紗瞇沙瞇。你講，

我是毋是愛受氣？哼！

這件事志過了無偌久，有人欲請阮歸傢伙飲喜酒。媽媽本來欲帶我

去，毋擱因為我拄好咧發燒擱流鼻水，媽媽講我今嘛有卡虛，若綴去，

驚會擱染到別項病，叫我乖乖踮厝裡毋通去。這聲我著屢生氣。想著袂

當佮媽媽作伙去；想著袂當食糖仔囓瓜籽；想著袂當食著好料理；想著

袂當看到新娘遐呢媠，我的目屎著位腹肚內滴落去；啊好！我著欲想一

個辦法，來共家己糟蹋予死。

我刁工毋吃藥仔，趁亻因無張遲的時陣，將藥仔倒落糞圾桶；半暝仔

，我刁工毋蓋被，擱共電風轉共上大港。隔頂工，煞著叫救護車送我行

，袂當讀冊著請假，燒了傷過頭，歸身軀軟告告，差一點仔著變作戇憖
頭。頭暈目暗，親像喝共醉茫茫，擱吐共歸個眠床板，歸間厝臭死人。

擱害阮阿母袂當去上班，著陪我去病院滴大筒。看著阿母驚惶心操煩，

伊的目頭結歸丸，我屢看屢毋甘，嘛誠後悔家己共事志舞共遮大層。

「鐵拍的嘛無雙條性命」，我後擺絕對毋敢擱提拿家己的性命滾耍笑，

一定愛好好來共伊珍惜，因為身體拍歹無地借，名聲用臭是會夆啼笑。

所以，平常時仔我著愛好好照顧我家己的身體，加食寡有營養的物件，

毋通佮人去爛糝食毒品；愛做對身體有好處的活動，毋通為著好耍、刺

激著去綴人飆車、搖頭烏白舞，嘛袂駛佮人四界晃蕩。做事志的時陣，

萬一若是「行船拄到對頭風」，千萬袂當青狂，愛好好仔佮父母參詳，才

袂予父母煩惱擱悲傷。

我知影我永遠是父母的心肝囝，我已經知影愛共家己顧乎勇健，我

知影我若有拍拼，父母著有好名聲。經過這擺教示，我後擺一定會當好

好珍惜我的性命。我的演講到遮結束，多謝各位。

教囝學泅，毋通教囝爬樹

    各位評審、各位朋友，逐家快樂無憂愁。今仔日我欲講的題目是「教囝學泅，毋通教囝爬樹」。有人講今嘛的囡仔真歹款，嘛有人講今嘛的囡仔誠歹管。有人看著電視報紙著怨嘆，一大堆的社會刑案、一大堆的少年犯。七少年、八少年，欲食毋討趁，搶別人伊才甘願。有人懷疑今嘛的囡仔無食母乳，牛奶食了傷濟罐，人性佮良心序大人攏無傳。有人嫌今嘛媒體傷過亂，正面的毋報，負面的一工到暗報袂完；嘛有人講今嘛老師攏卡懶，今嘛的父母卡憨慢，序大人無做好模範，少年人當然烏白亂。有影，愛教囝學泅，毋通教囝爬樹，咱逐家著愛作夥緊來搶救，予咱台灣少年人變好款。

    人講「寵豬夯灶，寵囝不孝，寵查某囝袂落人家教」、「寵錢會富，寵囝賣厝」囡仔毋通寵，寵囝是歹心幸，害著家己心肝凝，害著別人真歹還。囡仔愛飼嘛愛教，啊若無第一戇是父母。人講「娶某無師父，飼囝才是師父」，欲教要趁早，傷慢著袂赴。上代先教伊會曉家內事，會曉照顧自己的身軀，若大細事攏愛看父母，囝仔欲若會有工夫？三歲牢皮、四歲牢骨，囡仔無教，早慢會夭壽骨。自細漢教伊自己洗碗、教伊家己洗衫、教伊尊重別人、做事志摸心肝。父母毋通逐項事志，攏予伊做靠山。囡仔若貧憚擱散散，擱做惡做歹予你看，到時才來捶心肝，遐著萬項攏傷晏。

    牛愛貫鼻、人愛教示，自古以來真簡單的道理。牛若無貫鼻，牛尾是會翹上天，据在你拉、据在你挽，伊著毋插你，你嘛無法度伊。飼囝、教囝嘛有一定的規矩，毋通牛鼻毋拎，欲拎牛尾；牛鼻毋拉，欲拉牛耳。要了解序細的心理，ＥＱ愛會曉家己管理。上重要的，愛教伊有志氣，會曉處理家己的事志，教伊做人的正義，教伊生活的道理，教伊有工夫、自立自強，教伊學泅，落水才袂淹死。按呢飼囝才有意義，囡仔嘛才會正常大漢，卡袂厚事志。

    古早的人無讀冊，細漢著愛學工夫，等候出師作師傅。有一二項仔本事，後擺欲食穿，著袂卡輸。今嘛的囡仔會當讀書，煞顛倒無啥物工夫。食，食父母，穿，攏是有名的牌子。看著影歌星，心著浮浮，肖想欲作嫣投的白馬王子，肖想欲作美女，缀人抹啥物ＳＫ２，可惜定定予人看破跤手。有人講，高女是高女，愛食無愛煮。逐科一百分，嘛無夠人拄，想想咧嘛無采亻因的父母。序細若無本事，序大人著愛詳細考慮，錯誤的價值觀念趕緊消除，教囝的方式袂使傷舊，大細漢湊陣參詳囡仔成長的大事，予伊學習內容豐富，培養伊正當的興趣，教伊學會曉泅，欲按怎泅，著予伊家己作主。

    古早人講「芥菜無挽毋成欉，囡仔無教毋晟人」，「細漢若無熨，大漢熨袂屈」，擱講「豬仔會上槽，豬母著食無」。有人看囝做歹心糟糟，想欲教囝擱驚囉嗦，這是現代父母的煩惱。其實囡仔是食褒食褒，做對、做好，隨時共伊呵咾；做歹、做錯，隨時教伊改過。「大狗爬牆，小狗趁樣」，大人做囡仔的好模樣，教囡仔會曉替大人想，互相尊重、互相捧場。教伊學泅，勿賣教伊爬樹，先做予伊看，才講予伊聽。「捷拍袂痛，捷駡袂聽」，打久、駡久，根本著毋驚。嚴官府出厚賊，嚴父母出阿里不達，發揮耐心佮愛心，若教若拺，予囡仔有出脫、有斬節，按呢做序大人卡有價值。向望咱台灣所有的鄉親，大細漢一家攏仝心，著會當烏土變成金。

湊跤手

各位評審老師、各位朋友、逐家平安無憂愁，各位選手逐家加油！希望今仔日逐家攏有進步的成就，今仔日的比賽著是一種的進修，在場遮濟選手，攏是為著阮的進步塊湊跤手。多謝、勞力，希望我的感激，逐家攏會當接受。我欲講的題目著是『湊跤手』、『湊跤手』。

    有人講『若喝欲啉燒酒，著有一大陣朋友。抑若喝欲湊跤手，逐家攏倒勼。據在汝拉，拉共衫仔褲攏無鈕，仝款走的走、溜的溜』。嘿著真奇怪啊！湊跤手亦毋是啥物怪獸，佮逐家嘛無啥物冤仇，是按怎逐家袂當接受？幫住別人是快樂之本，替別人做事志，訓練自己的跤手，予別人成就，家己嘛趁機會進修。湊跤手是會添福壽，嘛會予人愈來愈優秀，巧巧人有頭殼、有目睭，揣機會共別人湊跤手，展出萬能的雙手，幫助別人千萬袂使保守。

    湊跤手是咱台灣人傳統的美德，嘛予以早的生活過了誠心適。會記以早的時陣，厝邊若塊無閒，隔壁會去湊拼掃；恁兜若塊請人客，厝邊會過來湊顧灶頭；若是聽著囡仔佇塊號，逐家攏會行跤到，看是叨一口灶，湊騙、湊抱攏無人會計較。日時湊播田，晚時湊剝塗豆；半暝若是有人著賊偷，拍鑼、拍鼓攏齊到。位大路迮到巷仔口，追共賊仔無路通好走，後擺絕對毋敢來阮庄頭。

    今嘛時代真進步，社會有萬百款的頭路。卡早為著顧腹肚、毋驚艱苦。顧家己的前途，嘛讓別人有路，不時湊跤手，來共別人幫助。現代人想空想縫、想撇步，肖想短短的時間，著欲有好出路，向望定定有貴人來相助。查甫的，向望揣著好額查某；查某的，希望嫁予有錢查甫。專欲靠人湊跤手，顛倒家己貧憚毋出手，前途早慢會烏有，著趕緊改變想法才有救。

    湊跤手、湊跤手，愛拍開咱的目睭。毋管是偌好的朋友，歹事志咱著毋通來插手；好事志嘛愛研究。湊跤手是欲予人快活、蹺跤捻喙鬚，毋是欲予人添憂愁。共別人湊跤手，毋通癢的毋控，袂癢的顛倒控共破皮，若按呢湊相工是會氣死人。擱有腹肚若袂堪得，著毋通想欲食瀉藥，家己的事志先做予定對，才來共別人湊拍算，心肝卡袂礙謔。 

    共別人湊跤手，歸身軀會輕鬆，快做事志嘛塊做人，有機會活動，擱知影別人的輕重，得著別人的疼痛，遮呢好空，哪通讓別人。上尾仔，祝福逐家攏有機會來共別人湊相仝，予你逐工面色媠噹噹！
                     媽媽的白頭鬃       

 各位評審、各位好朋友，逐家好！我是4號，今仔日，我欲演講的題目是『阿母的白頭鬃』。頂擺我佇客廳吹冷氣看電視，阿母佇灶跤攢暗頓，有菜有肉擱有魚。我看電視看共笑嘻嘻，阿母炒菜煮湯，跤手扭掠，拼共大小粒汗涾涾滴。毋擱看煞入廣告，我著伸手擱伸腰，目睭看飽，腹肚咕咕叫。人講：『先顧腹肚，才顧佛祖』，我著趕緊喝聲問阿母，問伊晚頓攢好無。電視內底煞出現，有人佮亻因阿母塊賣藥，伊講：「阿母，我來替你染頭鬃，擱講做囝兒愛會當用心來奉待序大人，替亻因染頭鬃，報答亻因共咱一粒紅紅顧共大人」。我少年罔少年，看煞這段廣告，煞目眶紅，歸個心肝結歸丸，心頭亂糟糟，因為平常時仔我定定嫌阿母囉哩囉嗦，共伊的關愛看比水卡無，煞毋捌想著阿母的白頭鬃已經留下伊成囝溫暖的線索。我趕緊關電視，行入灶跤捧碗箸，毋免等『手抱孩兒，才知父母時』，位今嘛開始，捷聽阿母的喙，著是有孝的囝兒。

 人講「無日毋知晝，無鬚毋知老」，阿母已經有伊的歲頭。阿母成囝有夠爻，無怨無慽、無眠無日，毋驚汗若流。會記得，我細漢的時學走，阿母著迮我迮共嗎嗎號。佇我身軀艱苦病痛，阿母帶我四界看醫生，叫我乖乖毋免驚；擱予我食好好，睏飽飽，伊家己為著欲照顧我煞袂吃袂睏，歸工無閒氐頁氐頁，一直煩惱到我身體好。甚止燉東燉西，共我補身體、挺元氣，伊講：『有食有行氣，有燒香有保庇』，所以我的光明燈嘛點佇幾仔個廟寺。

 看到阿母的白頭鬃，我心肝內總是有淡薄仔毋甘，抑毋擱我會共伊當作是六月茉莉遐呢仔媠；當作親像十二月天的棉襀被遐呢仔溫暖

。阿母飼囝是一枝草一點露；伊頭殼頂一支一支的白頭鬃，是我細漢、今嘛、佮未來的一步、一路！誠可惜今嘛社會上有人是『父母疼囝長流水，囝惜父母樹尾風』，毋知父母恩情卡大天。阿母疼我是惜命命，我著『食果籽拜樹頭，食米飯敬鋤頭』。我會認真拍拼，做一個乖囝，袂去食毒品、飆車，佮歹囡仔去四界放蕩。後擺予阿母食好穿好，逐天無煩無惱，將阿母的頭鬃好好來寶惜，乎伊逐天心情放輕鬆，自然毋免染頭鬃。

阿母的白頭鬃，是為著煩惱我的病痛，煩惱我大漢愛成人，是伊上偉大的愛佮伊付出的苦工，阿母的恩情嘛是我人生拍拼的希望。今仔日我的演講到遮結束，多謝逐家！

戲棚跤徛久人的

    各位評審，逐家康健食百二；各位少年兄，逐家嫣投好身體，各位少年姐仔逐家永遠美麗，真歡喜今仔日逐家有緣來做伙。我今嘛欲講的題目是「戲棚跤徛久人的」。人講「艱苦頭才有快活尾」事事項項欲有好尾，一定攏有伊拍拚的經過。戲棚跤徛久人的，明明白白顯示著古早人有禮擱有體。逐家心內攏知影，你若欲徛頭前排，你著要量早來。因為你卡早來，逐家尊重你徛的所在，予你看著的比別人卡精彩。戲棚跤徛久人的，嘛表示無特權的阻礙，你若徛久，戲棚跤自然著是你的地盤。戲棚跤徛久人的，學問有真濟，請你佮我湊陣來體會。

    頭起先，做事志愛堅持。戲棚跤徛遐久是為著啥物事志，雖然講起來是簡單的道理，是為著欲看戲，毋擱敢若欲看戲，擱欲詳細看著全本清清楚楚的戲文、身段佮特技，戲棚跤徛久，毋是戇戇塊等時機，是為著欲完成目標、堅定意志，有伊正面的意義。現代的少年人，目標掠袂定，擱愛缀人時行，拄著困難著心驚驚。一跤戶橂內，一跤戶橂外，目標掠袂正，到尾仔，好空的哪有你的份，心肝內無正確的目標，永遠著袂出名。

    紲落來欲講過程，戲棚跤著愛徛久才是你的。徛久是主要的本事，最近時行一句話講：「食予肥肥，激予槌槌，穿予媠媠，等領薪水」若正經有這款人，我看伊是去夢到鬼，抑若無著是欲食毋討趁，肖想欲搶人的土匪。想久、徛久、做久，成功才有可能。人講「一等二想三無形，一想二做三會成」，夢想若欲變有形，會想、肯做才有可能。欲達成目標著愛用心經營，拍拚的過程，毋是忽然間發生。看戲看戲，咱少年人對影歌星攏真崇拜，毋擱咱毋通敢若看著到亻因表面的光彩，若徹底去了解，亻因的計畫、亻因的訓練、亻因的安排，這中間偌濟艱苦代你敢知？現實的世界，成功袂對天頂落落來，拍拚愈久才會愈厲害。戲棚跤徛久毋是大戇呆，亻因為著好戲有意愛，徛真久真久才會當佔著好所在。

    擱再來，講著戲棚跤徛久人的，真難得這是一種自由發展的心態，經過你拍拚犠牲，你著會當滿足你的期待，袂受著無合理的阻礙。後壁的人尊重你卡早來，尊重你徛遐久，辛苦佔著的所在。佇古早人的心內，真早著有符合民主的氣派，早早綿爛著來徛，所以你著會使倚近戲棚跤，別人毋敢來拐你的跤，好空作你捎，目睭金金欣羨你會當徛佇遐，佩服你徛遐久精神可嘉。你成功的跤步，逐家袂當共你躭誤，逐家攏真有風度，接受你徛佇戲棚跤的好角度。逐家自由發展，一枝草一點露，搰力辛苦，後擺著會用會著。有目標、肯打拚的人毋若袂食虧，擱會使予家己的能力發揮，有機會佮成功結做堆。

    上後尾講著戲棚跤徛久人的，應該愛進一步解說，戲棚跤徛久著是你的。你有機會佔到好地位，千萬毋通枉費徛遐久才到戲棚跤，結果目睭佮頭殼無囥佇遮

。扮仙抑袂看煞，著走共離跤。毋捌戲文「雜細記」「、山伯英台」、「陳三五娘」毋知影歌仔調是七字調、卜卦調，亦是哭調仔、都馬調。戲棚頂車鼓佮身段，苦命的小旦、武生吊鋼線，你攏無斟酌看。戲棚跤看戲的人若散散，做戲的人是會捶心肝。人講「內行的看布底，外行的綴人買」、「內行看到上後尾，外行毋知人塊搬啥貨」，徛佇戲棚跤愛看到上後尾；愛看著布底，隨知影啥物是上等貨。予搬戲的誠心鼓勵，嘛予家己捌貨，充實家己的智慧，增加後擺成功的機會。

    做人若無堅定的目標，生活著無精神；做事志慢死踅、袂頂真、袂謹慎，一工到暗憨眠憨眠，一定會予人看無。民主多元的社會，勇敢出跤手，認真拍拼，你著會得著應有的成就。因為每一個成功的可能，攏有用心經營拍拚的過程。人塊做，天工伯仔會安排，做久自然會達成你的期待。你若徛著好位，毋通浪費，充實家己、尊重別人，戲棚跤徛久人的，著講到這個所在，祝福大家攏有好將來。

PAGE  
100

